
Samhaldsfasti sum meginsúlan 
undir pensjónsskipanini

Enn vita vit ikki, hvørja lagnu pensjónsný­
skipanin fer at fáa, og einki røkist fyri, at 
nakað uppskot kemur í tingið í bræði.

Tað var eitt tungt tak, tá fólk fyri seksti 
árum síðan stríddust fyri at fáa sett í gildi 
fólkapensjónina, sum vit kenna hana í dag.

Tað var eisini eitt tungt tak, tá lógin um 
Samhaldsfasta skuldi setast í gildi. Hetta 
var eitt stríðsmál í mong ár í áttatiárunum, 
sum borgarligu flokkarnir ikki vildu kennast 
við. Men tá Javnaðarflokkurin og Fólka­
flokkurin skipaðu samgongu í januar í 1991, 
varð avtala gjørd um at seta Samhaldsfasta 
Arbeiðsmarknaðareftirlønargrunnin á stovn. 

Í kjakinum í Degi og Viku týskvøldið 
millum Kaj Leo Holm Johannesen og Sonju 

Jógvansdóttir segði uttanflokkatingkvinnan, 
at hon heldur, at pensjónsinngjaldið hjá okk­
um eigur at fara í Samhaldsfasta alt sum tað 
er, og so kunnu fólk tekna sær ta eykapen­
sjón, tey vilja hava.

Hetta er tað, sum var tankin aftan fyri 
Samhaldsfasta á sinni. Og sambært tí, sum 
Rigmor Dam og Aksel V. Johannesen skriv­
aðu í tíðargrein her í blaðnum 22. oktober í 
2014, so ætlar Javnaðarflokkurin, at Sam­
haldsfasti skal vera meginsúlan undir før­
oyskum pensjónum í framtíðini.

Tí kunnu vit rokna við – um gerðir kunnu 
leggjast at orðum teirra, sum nú valda, og 
um tey eru samd – at vit í framtíðini fara at 
hava eina felags pensjónsgrunn, til dømis 
Samhaldsfasti, har øll fólk fáa líka nógv burt­
urúr, men tó eina munandi hægri upphædd, 
enn í dag. Hetta vildi lagt upp til, at partar av 

verandi pensjónsuppsparing kann gjaldast 
sum til løn, og at øll kunnu frítt spara upp 
umframt. Tað hevði lætt um hjá hjúnum, tí 
eingin mótrokning hevði verið. Hetta hevði 
eggjað fólki at verið longri á arbeiðsmarkn­
aðinum – og so høvdu fleiri hundrað milli­
ónir verið meira í umferð í føroyska búskap­
inum, tí pengarnir høvdu ikki verið sendir av 
landinum til íløgur. 

Eingin ivi um, at ein felags og samhalds­
føst pensjónsskipan eigur at byggja á Sam­
haldsfasta, sum nærum onga umsiting hevur.
Tær 500 milliónirnar, sum fólkapensjónin 
kostar, kunnu takast av fíggjarlógini og 
skatturin lækkast til svarandi.

Tað hevði verið hugaligt at sæð eina skip­
an, sum gangaði fyrst og fremst fólkinum 
og landinum – heldur enn onkrum, sum 
spekulerar við fólksins pengum.

Hesir konfirmantar eru í Vágs kirkju pálma 
sunnudag klokkan 11:

Fríði Sigmundarson Olsen, Porkeri.
Andras Fríðason Hauritz
Rókur Lukas Živanović í Lágabø
Fríðrikur Magnus Eyðfinsson Joensen, Porkeri.
Rakul Bech Jacobsen
Torgerð Fryda Dagfinsdóttir Suðuroy
Petra Irena Arnadóttir Nielsen, Famjin.
Lea Mortensen Mørk
Anna Elisa Gilstón Dam, Sumba.
Viktoria Sesilia Ann Thomsen, Sumba.
Sesilia Skorastein
Súsanna Naomi Dalá Holm. 

Í gjár vitjaði 
løgmaður á 
føðideildini á 
Landssjúkra
húsinum 
og handaði 
teimum gávu 

Annika kunoy im

Í gjár var móttøka á 
føðideildini á Lands­
sjúkrahúsinum, har 
Aksel V. Johannesen, 
løgmaður, handaði 
teimum eina gávu 
fyri at markera, at vit nú loksins eru 50.000 
fólk í Føroyum.

Hann ynskti føðistovuni og øllum før­
oyingum til lukku við hesum megnar felags 
avriki og handaði Johnny í Grótunum, 
sjúkrahússtjóra, ein málning. 

Møguleiki var ikki at heilsa upp á barn 
nummar 50.000, tí óvist er júst, hvør borgari 
nummar 50.000 er. Av tí at hetta er óvíst, 
so varð valt at hava móttøku á føðideildini 
ístaðin. 

Tey níggju børnini, sum fødd vórðu 
fyrstu vikuna í mars mánaði verða at rokna 
sum møguligir borgarar nummar 50.000, 
greiðir Anna Dánjalsóttir, deildarleiðari á 
føðideildini frá. 

Hagstovan skrivar, at skrásetta fyri­
bils fólkatalið 1. apríl er 50.030 fólk. Vanliga 
kunnger Hagstovan fólkatalið ein mánað 
afturút, tí fleiri fráboðanir til landsfólka­

skránna ofta eru seinkaðar bæði ein og tveir 
mánaðir. 

Nú fyribilstalið fyri 1. apríl vísir, at fólka­
talið er farið upp um 50.000, eru helst fleiri, 
sum vilja vita, hvør persónur gjørdist íbúgvi 
nr. 50.000. Sum Hagstovan áður hevur víst á, 
er tað ikki so líka til at finna útav. 

Fólkatalið verður funnið við at telja tey, 
sum eru skrásett at búgva í Føroyum. Tað 
gongur nakað av tíð, áðrenn allar skráseting­
arnar eru komnar upp á pláss. Hetta ger, at 
uppgjørda fólkatalið ikki er heilt eftirfarandi 
fyrr enn ein tíð er fráliðin. Tað merkir eisini, 
at fleiri kunna gerast nummar 50.000, alt 
eftir nær ið hugt verður eftir skráseting­
unum, skrivar Hagstovan. 

– Seinni verða tí øll tey níggju børnini, 
sum fødd vórðu fyrstu vikuna í mars mán­
aði, bjóðað til móttøku, sigur Anna Dánjals­
dóttir, deildarleiðari á føðideildini.

Nú eru vit fleiri enn 50.000

Aksel V. Johannesen, løgmaður, tá hann vitjaði á føðideildini í gjár


